
Inatsisartut suleriaasianni § 32 malillugu aalajangiinissamut siunnersuut una Naalakkersuisut 
matumuuna saqqummiuppaat:

Kulturikkut  eriagisassat  tigussaanngitsut  illersorneqarnissaat  pillugu  UNESCO-mi 
isumaqatigiissutip,  17.  oktober  2003-meersup,  danskinit 
atortussanngortinneqarnissaanik  Namminersorlutik  Oqartussat  oqaaseqaatissaannut 
aalajangiiffigisassatut siunnersuut.
(Kultureqarnermut,  Ilinniartitaanermut,  Ilisimatusarnermut  Ilageeqarnermullu 
Naalakkersuisoq)

Siullermeerinninneq

Tunngavilersuut
Danmarkimi Kultureqarnermut Ministeriaqarfimmit saaffigineqarnini naapertorlugu Kalaallit 
Nunaanni  Rigsombudsmandip  ukioq  manna  12.  marts  allakkatigut  Namminersornerullutik 
Oqartussat  (maannakkut  Namminersorlutik  Oqartussat)  saaffigai,  qinnutigalugulu 
isummerfigissagaat,  kulturikkut  kingornussat  tigussaasuunngitsut  illersornissaat  pillugu 
UNESCO-p  isumaqatigiissutaanik  Danmarki  atuuttuulersitsippat  Kalaallit  Nunaata 
ilanngunneqarnissani kissaatigineraa.

Naalakkersuisut  naleqquttutut  isigaat  suliap  saqqummiunneqarnissaa  kulturikkut 
ileqqulersuutit assigiinngisitaarnikkut amerlangaassusiisa eriagineqarnissaat siuarsarnissaallu 
pillugit  UNESCO-p  isumaqatigiissutaata  20.  oktober  2005-imeersup  qallunaanit 
atuutilersinneqassappat Kalaallit Nunaata ilanngunneqarnissaanut apeqqummut ilanngullugu, 
isumaqatigiissutit  taakku  marluk  imminnut  atammata.  Taanna  pillugu  aalajngiinissamut 
siunnersuut innersuussutigineqarpoq.

Kulturikkut  kingornussat  tigussaasuunngitsut  illersornissaat  pillugu  isumaqatigiissut 
naalagaaffinnit 114-init 11. juni 2009 atortuulersinneqarpoq allatigulluunniit akuerineqarluni. 
Nunani  avannarlerni  maannakut  Norge  aamma  Island  kisimik  isumaqatigiissut 
atortuulersinnikuuaat.

Isumaqatigiissut pillugu:
Isumaqatigiissutip siunertaraa

• kulturikkut kingornussat tigussaanngitsut illersorneqarnissaat
• inuiaqatigiit,  ataatsimooqatigiit  inuillu  ataasiakkaat  kulturikkut  kingornussaat 

tigussaanngitsut ataqqineqarnerisa siuarsarnissaat,
• sumiiffinni,  nunami  tamarmi  nunallu  tamat  akornanni  kulturikkut  kingornussat 

tigussaanngitsut pingaaruteqassusiisa ilisimaneqarnissaasa annertusarnissaa aammalu 
kulturikkut kingornussat taakku nersoqatigiissutigineqarnissaasa qulakkeerneqarnissaa 
aamma

• nunat tamat akornanni suleqatigiinnermik ikioqatigiinnermillu pilersitsinissaq.

Isumaqatigiissutip pilernera pillugu isumaqatigiissutip qallunaanit atortuulersinneqarnissaani 
isumaliutit  tamanut  tunngasut  pillugit  Kultureqarnermut  Ministeriaqarfiup  suliaq  pillugu 
allakkiaa (eqikkaaneq) innersuussutigineqarpoq.

Isumaqatigiissutip imarisai pingaarnerit ukuupput:
• isumaqatigiissutip siunertaanik aalajangersaaneq (artikili 1)

• isumaqatigiissuumi  oqaatsinik  atorneqartunik  pingaarnernik  nassuiaaneq,  taassuma 
ataani ”kulturikkut kingornussat tigussaanngitsut” (artikili 2)

• nunat  tamat  akornanni  sakkunut  atorneqartartunut  sanilliullugu  isumaqatigiissutip 
inissisimanerani aalajangersaaneq (artikili 3)

• aaqqissuussaaneq  pillugu  aalajangersakkat  aammalu  immikkoortullu  suliamut 
attuumassuteqartut ingerlatsinerat (artikilit 4-10)

• nunani ataasiakkaani kulturikkut kingornussat tigussaanngitsut illersugaaneri (artikilit 
11-15)

• nunat  tamat  akornanni  kulturikkut  kingornussat  tigussaanngitsut  illersugaaneri 
(artikilit 16-31)

Isumaqatigiissummi ”kulturikkut kingornussat tigussaanngitsut” imatut nassuiarneqarput:

“Suleriaatsit,  takutitsinerit,  saqqummernerit,  ilisimasat,  pisinnaasat  – aamma taakkununnga 
atasumik  sakkut,  atortut,  kulturikkut  pigisat  aamma  init  kulturimut  attuumassuteqartut  - 
inuiaqatigiit,  ataatsimooqatigiit  ilaannilu  inuit  ataasiakkaat  namminneq  kulturikkut 
kingornussamittut  akuerisaat.  Kulturikkut  kingornussat  tigussaasuunngitsut  kinguaariinniit 
kinguaariinnut  ingerlateqqinneqartut,  inuiaqatigiit  ataatsimooqatigiillu  pilerseqqittuartarpaat 
avatangiisiminnut  naleqqiullugit,  pinngortitaq  oqaluttuarisaanerlu  peqataatillugit 
kinaassutsimik  ataavassutsimillu  kinguaariit  misiginnilersittarlugit,  kulturikkut 
amerlalluinnassutsimik  inuttullu  pilersitsisinnaassutsimik  ataqqinnilersitsisumik. 
Isumaqatigiissummut  matumunnga  atatillugu  taamaallaat  kulturikkut  kingornussat 
tigussaasuunngitsut  nunarsuaq  tamakkerlugu  inuit  piginnaatitaaffiinut  atatillugu  sakkunut 
pioreersunut  aamma  inuiaqatigiit,  ataatsimooqatigiit  inuillu  ataatsiakkaat  akornanni 
ataqqeqatigiinnissamik piumasaqaatinut imminullu napatissinnaasumik ineriartortitsinissamut 
attuumassuteqartut ilaatinneqarput.”

Isumaqatigiissutip  naalagaaffiit  atortuulersitsisut  pisussaatippai  oqartussaaffimminni 
kulturikkut  kingornussat  tigussaanngitsut  illersorneqarnissaat  qulakkeerniarlugu 
pisariaqartunik  aaqqiissuteqarnissamut  aammalu  kulturikkut  kingornussat  tigussaanngitsut 
assigiinngitsut  oqartussaaffimminniittut  nalunaarsussallugit  suunerilu  nassuiarlugit. 
Isumaqatigiissummi  aamma  allassimavoq  tamanna  qanoq  pissanersoq.  Salliutillugu 
kulturikkut  kingornussat  tigussaanngitsut  allattorsimaffiinik  suliaqarnissaq  nutarterinissarlu 
pisussaaffiupput.

Nunat  ataasiakkaat  eqqarsaatigalugit  isumaqatigiissummi  aamma  allassimavoq  nunat 
atortuulersitsisut  illersuiniarluni  iliuusissanik  arlalinnik  aallartitsiniassasut,  taakkulu 
isumaqatigiissummi artikilini 13 aamma 14-imi annertunerusumik allaaserineqarput, taassuma 
ataani  innuttaasunik  pingaartumillu  inuusuttunik  ilinniartitsinissamut 
paasinninnerulernissamullu pilersaarutinik aallartitsinissaq. Tassunga atatillugu allassimavoq 
naalagaaffiit  qulakkeerniassagaat  inuiaqatigiit,  ataatsimooqatigiit  tamannalu 
pissusissamisoortillugu  inuit  ataasiakkaat  annertunerpaamik  peqataatinneqarnissaat, 
kulturikkut  kingornussanik  pilersitsisunik,  ingerlatsisunik  ingerlatitseqqittunillu  taakkualu 
aqunneqarnerannut peqataatilerlugit.

Nunat  tamat  eqqarsaatigalugit  isumaqatigiissummi  aalajangersarneqarpoq  naalagaaffiit 
atortuulersitsisut  suliniuteqarnerisigut  nunarsuarmiut  kulturikkut  kingornussaannik 
tigussaanngitsunik  takutitsisunik  allattorsimaffinnik  suliaqassasut,  nutarterisarlutik 
avammullu  saqqummiillutik.  Aammalu  kulturikkut  kingornussat  tigussaanngitsut 

illersorneqarnissaat  pisariaqarluinnartut  allattorsimaffiannik  pilersinneqassaaq, 
nutarterneqartarluni  avammullu  saqqummiunneqarluni.  Taakku  saniatigut 
isumaqatigiissummi  allassimavoq  kulturikkut  kingornussat  tigussaasuunngitsut 
isumaginissaat  siunertaralugu naalagaaffimmi,  naalagaaffiup aamma nunap immikkoortuini 
ingerlaavartumik  pilersaarutinik,  suliniutinik  ingerlassassanillu  toqqaasoqartassasoq 
saqqummiisoqarlunilu  kulturikkut  kingornussat  tigussaanngitsut  illersorniarlugit.  Tassunga 
ilannguneqarpoq naalagaaffiit pisussaaffeqartut nunat marluk akornanni, naalagaaffiit aamma 
nunat  immikkoortuini  nunallu  tamat  akornanni  suleqatigiinnissamut,  taassuma  ataani 
paasissutissanik  misilittakkanillu  ataatsimoorullugulu  iliuutsinik  paarlaasseqatigiittarnissaq 
aammalu  kulturikkut  kingornussat  tigussaanngitsut  illersorniarlugit  naalagaaffiit 
atortuulersitsisut  ikioqatigiittarnissamik  aalajangersaassasut.  Naggasiullugu 
isumaqatigiissummi  aalajangersaneqarpoq  kulturikkut  kingornussat  tigussaanngitsut 
illersorniarlugit aningaasaateqarfimmik pilersitsisoqassasoq.

Naalakkersuisut isumaliutaat:
Kultureqarnermut  Naalakkersuisoqarfiup  isumaqatigiissutip  oqaasertaasa  suliarineqarnerini 
taassumalu  suliarineqarnerani  aammalu  UNESCO-p  2003-mi  ataatsimeersuarnerani 
akuerineqarnerani  isumaqatigiissut  tapersersornikuuaa.  Taassuma  kingorna 
naalakkersuisoqarfiup  Kultureqarnermut  Ministeriaqarfimmut  ataavartumik 
oqaatigisarnikuuaa qallunaat isumaqatigiissummik atortuulersitsinissaat kissaatigineqartoq – 
qallunaat atortuulersitsineranni Kalaallit Nunaat aamma ilannguneqassalluni.

Isumaqatigiissummut  akuersaartumik  qallunnaallu  taassuminnga  atortuulersitsinissaannik 
isumaqarneq  tunngaveqarpoq  Kalaallit  Nunaata  nammineq  kulturikkut  kingornussaanik 
nunarsuarmiullu  kulturikkut  kingornussaannik  soqutigineqarnermik,  nunallu  allat  inuillu 
(taassuma  ataani  nunat  inoqqaavisa)  kulturikkut  kingornussat  tigussaanngitsut 
pigiinnarneqarnissaannik  suliniuteqarnermi  pisussaaffiliisunik  atuuttunik 
sakkussaqarnissamut  pisariaqartitaannik  ataqqinninnermik  tapersersuinermillu.  Soqutigisat 
taakku ukuupput:

1) kulturikkut  kingornussat  tigussaanngitsut  isiginiarneqarnerulernissaannik 
kissaateqarneq,

2) nunarsuarmi  kulturikkut  kingornussat  amerlanerusut  illersorneqarnissaannut 
tapersiinissamik kissaateqarneq,

3) kulturikkut kingornussat tigussaasut tigussaanngitsullu imminnut atassuteqartarnerisa 
paasineqarnerunissaanik kissaateqarneq,

4) Kalaallit  Nunaata  UNESCO-mi  peqataanerata  ersersinneqarnissaanik 
uppernarsarneqarnissaanillu kissaateqarneq

5) UNESCO-p ataani nunarsuup immikkoortuani immikkoortoq 2-mi Kalaallit Nunaata 
qitiusumik sullissivimmik pilersitsinissaanik isumaliuteqarneq.

Qallunaat isumaqatigiissummik atortuulersitsineranni Kalaallit Nunaata peqataanera Kalaallit 
Nunaanni  inatsisinik  allannguinissamik  pisariaqartitsinngilaq.  Isumaqatigiissummi  pissutsit 
pineqarput  ilaatigut  katersugaasiveqarneq  pillugu  inatsisartut  peqqussutaaanni, 
toqqorsiveqarneq  pillugu  inatsisartut  peqqussutaanni,  atuagaateqarfiit  pillugit  inatsisartut 
inatsisaanni  aammalu  kulturikkut  pigisanik  eqqissisimatitsineq  pillugu  inatsisartut 
inatsisaanni killilersugaasut.

Isumaqatigiissummik nangaassuteqarani atortuulersitsineq Qallunaat Nunaata UNESCO-mut 
tapersiissutaata  1  %-mik  qaffanneqarneranik  kinguneqassaaq.  Kalaallit  Nunaat  nammineq 
UNESCO-mut  ilaasortaanngilaq,  UNESCO-llu  ingerlatsineranut  aningaasatigut 

tapersiisarnani,  taamaammallu  qallunaat  atortuulersitsinerat  UNESCO-mut  tunngatillugu 
Kalaallit Nunaannut aningaasatigut kinguneqartussaanani.

Qallunaat  isumaqatigiissummik  atortuulersitsineranni  Kalaallit  Nunaata  peqataanerani 
allaffissornikkut  kingussaa pingaarneq tassaavoq,  kulturikkut  kingornussat  tigussaanngitsut 
nalunaarsuiffeqarnissaannik  isumaqatigiissummi  piumasaqaat  qanoq  aaqqinneqassanersoq. 
Tamanna  qanoq  aaqqinneqassanersoq  nalilersortariaqarpoq,  kisiannili 
paasiniarneqarsinnaavoq  atorfeqarfiit  suut  Kalaallit  Nunaanni  kulturikkut  kingornussanik 
tigussaanngitsunik  ingerlatsivinnersut,  taassuma  ataani  immikkoortut  suut  sulisoqarfiit 
immikkut ingerlatarineraat.

Kulturikkut  kingornussat  tigussaanngitsut  nalunaarsuiffeqarnissaannik  inatsisitigut 
peqqusisoqanngilaq,  kisiannili  katersugaasiveqarneq  pillugu  inatsisartut  peqqussutaanni 
Kalaallit Nunaanni katersugaasiviit peqquneqarput kulturikkut kingornussat nalinginnaasumik 
nalunaarsussagaat  uppernarsarlugillu,  tassanilu  kulturikkut  kingornussat  tigussaasut 
tigussaaanngitsullu pineqarput. Taamaalilluni kulturikkut kingornussanik tigussaanngitsunik 
maannakkut nalunaarsuisoqartarpoq.

Taamaammat  isumaqatigiissummik  qallunaat  atortuulersitsineranni  Kalaallit  Nunaata 
peqaataanissaa  Namminersorlutik  Oqartussanut  aningaasatigut  allaffissornikkullu 
toqqaannartumik  kinguneqartussaanngilaq.  Tassunga  tunngatillugu  oqaatigineqassaaq 
isumaqatigiissut  illersuinermi  iliuutsinut  tunngatillugu  allattuiffinnik  suliaqarnissamut 
nutarterisarnissamullu  taamaallaat  pisussaatitsimmat.  Oqaaseq  ”sulissutiginiarneqassaaq” 
tassaavoq illersuinermi iliuusissat allat taaneqartut eqqarsaatigalugit kaammattuineq.

Tusarniaaneq:
Qallunaat  atortuutilersitsinissaannut  Kalaallit  Nunaata  ilanngussinnaaneranik  apeqqut 
piffissami 31. marts-imiit 17. april 2009 tungaanut tusarniaassutigineqarpoq. Tusarniaanermi 
akinissamut  piffissarititaq  aalajangerneqarpoq  Inatsisartut  upernaakkut  ataatsimiinneranni 
suliap  saqqummiunneqarnissaa  eqqarsaatigalugu.  Qinersinissaq  nalunaarutigineqarmat 
suleqatillu  arlallit  tusarniaanermi  piffissarititap  sivitsorneqarnissaanik  kissaateqarmata 
piffissarititaq majip aallaqqaataanut sivitsorneqarpoq.

Tusarniaaffigisat isumaqatigiissutip atortuulersinneqarnerani Kalaallit Nunaata peqataanissaa 
ataatsimut isigalugu akuersaarlugu oqaatigaat.

Inassuteqaat:
Taamaammat  Naalakkersuisut  inassuteqaatigaat  qallunaat  atortuulersitsineranni  Kalaallit 
Nunaata peqataanissaa Inatsisartut akuersissutigissagaat.

Kultureqarnermut Ministeriaqarfiup eqikkaalluni suliaa (ilanngussaq 1-itut ilanngunneqartoq) 
aammalu isumaqatigiissut  (ilanngussaq 2-tut  ilanngunneqartoq)  innersuussutigalugit  aalaja-
ngiinissamut siunnersuut Naalakkersuisut matumuuna Inatsisartunut suliassanngortippaat.

Kulturikkut eriagisassat tigussaanngitsut illersorneqarnissaat pillugu UNESCO-mi isu-
maqatigiissutip, 17. oktober 2003-meersup, danskinit atortussanngortinneqarnissaanik 
Namminersorlutik Oqartussat oqaaseqaatissaannut aalajangiiffigisassatut siunnersuut.


Ilanngussaq 2: 
Kulturikkut eriagisassat tigussaanngitsut illersorneqarnissaat pillugu UNESCO-mi isu-
maqatigiissut 17. oktober 2003-meersoq (tuluttooq, kalaallisullu nutsernera)

Allakkiaq                                                                          10.marts 2009


Illuutigisanut kattuffinnullu toqqakkanut 


Kulturikkut eriagisassat tigussaanngitsut illersorneqarnissaat pillugu UNESCO –mi 
isumaqatigiissutip, 17. Oktober 2003 – meersup, danskinit 
atortussanngortinneqarnissaanik eqqarsaasersortoqarpoq.


Isumaqatigiissut pillugu oqaatigisassat


UNESCO- p, annertuumik, pingaarnerusumik nunanit siuarsagassanit kissaateqartoqarnera 
tunngavigalugu isumaqatigiissut 2003 – mi atsiorpaa, matumani siunertarineqarluni, inuiattut 
ileqqut, ileqqulersuutit, oqqamiit oqqamut ingerlaartartunik kulturikkut eriagisassat 
tigussaanngitsut illersorneqarnissaat, tamannalu UNESCO – p, pequtit, illuutit, nunat isikkui, 
suliallu assasukkat tigussaasut, kulturikkut pinngortitamilu eriagisassat illersorneqanissaat 
pillugu isumaqatigiissutaanut, 1972 – imeersumut naapertuuppoq.


Isumaqatigiissut 20. april 2006 – imi atuutilerpoq, taamatuttaarlu 23. februar 2009 – mi, 
naalagaaffiit 110 – t, isumaqatigiissut atuutilersippaat, taakkunannga nunat 13- it Europap 
kitaaniipput, ilaatigut EU – mi ilaasortaasut Belgien, Frankrig, Italien, Spanien, Grækenland, 
Luxemborg aamma Cypern. Nunat Avannarliit akornganni isumaqatigiissummik 
atortuulersitsisut tassaapput Island aamma Norge. Sverigep Finlandillu isumaqatigiissutip 
atuutilernissaa suli isummerfiginngilaat. 


Kulturikkut eriagisassat tigussaanngitsut ataqqineqarnissaat aammalu annertunerusumik 
ilisimaneqalernissaat qulakkeerniarlugu isumaqatigiissut suliarineqarpoq. Taamaasillunissaaq 
nunarsuaq tamakkerlugu kulturikkut pinngortitamilu eriagisassat illersorneqarnissaat pillugu 
UNESCO – p, isumaqatigiissutaanut 16. november 1972 – imeersumut tapertaavoq, tassani 
sammivigineqarlutik kulturikkut eriagisassat tigussaasut illersorneqarnissaat ( soorlu 
oqaluttuarisaanermi kulturikkut pinngortitamilu piusut tigussaasut, suliat, illuliat, 
sanaartukkallu), taannalu Danmarkimi 1. juni 1979 - imi atuutilersinneqarpoq.







Isumaqatigiissummi pineqartut


Kulturikkut eriagisassat tigussaanngitsut isumaqatigiissuteqarfiginerini, kulturikkut 
eriagisassat tigussaasut, kulturikkullu eriagisassat tigussaanngitsut, pineqartutigut nunat 
assigiinngitsut akornganni, pitsaanerusumik oqimaaqatigiissinneqarnissaat 
siunertarineqarpoq. Oqaluttuarisaaneq isigigaanni, kulturikkut eriagisassat tigussaasut 
kisiinnangajammik inatsisitigut illersugaasimapput. Ukiunili qulikkaartuni arlalinni, 
kulturikkut eriagisassat tigussaanngitsut illersorneqarnissaasa amigaataasimanera 
pissutigalugu, UNESCO – miit isumakuluutigineqarnera annertusiartorsimavoq. Tamanna 
pingaartumik nunani siuarsagassani ajornartorsiutaavoq, sumiiffinnimi ataasiakkaani, 
kulturikkut eriagisassat tigussaanngitsut pillugit ilisimatussarnissamut, 
ingerlatitseqqinnissamullu nukissat aammalu paasisimasalinnik  pissarsinissaq  pineqartuni 
amigaatigineqarput. Tamatumunnga ilaavoq, nunani siuarsagassani, nunagisami 
kinaassutsimut atatillugu, ilitsoqqussat ileqqullu, siusinnerusukkut Europami nunasiaatillit 
kulturikkut ileqquinit tatisimaneqartutut tatisimaneqarsimasutullu misigisoqarmat.   


70 – ikkut aallartinneranniilli, kulturikkut eriagisassat tigussaanngitsut illersorneqarnissaat 
UNESCO – miit suliniutigineqalerpoq. Nunat assigiinngitsut akornganni 
piginnittussaatitaanermut suliniaqatigiiffik WIPO suleqatigalugu, kulturikkut ilitsoqqussat 
inuiaqatigiittullu ileqqut ingerlateqqinneqartartut pillugit 1989 – imi, suliat innersuussummik 
kinguneqarput, paasinarsivorli tamanna annikitsuinnarmik sunniuteqarsimasoq. Taamaammat 
isumaqatigiissummi, pilersitseqqaartoq tusaamasaanngippat, kulturikkut eriagisassat 
tigussaanngitsut illersorneqarnissaat anguniakkanut ilaatinneqarpoq. Tamatuma saniatigut, 
1997 – imi UNESCO – p ataatsimeersuarnerani aaliangiunneqarpoq, 2001 – imiit ukioq 
allortarlugu, “inuit akornganni oqaatsikkut aammalu kingorngussat tigussaanngitsut pillugit 
suliat torrallatat” allattorlugit naalakkersuisunit nlunaarutigineqarlutik 
takusassiarineqartassasut. 2001 – imi, 2003 – mi, 2005 – imilu nalunaarutit taamaattut 
suliarineqarput, maannakkorpiaq nunarsuaq tamaat isigalugu, “suliat torrallatat” katillutik 90 
– iullutik. Taakkua ilaat ikitsunnguit, Europamiut kulturiannit pissarsiarineqarput, 
taakkunanngalu arlaannaalluunniit Nunanit Avannarlernit pissarsiaanatik. Assersuut ataaseq 
tassaavoq Siciliami inuusanik isiginnaatitsisarluni ileqqoq, taanna 1900 – kut ingerlaneranni 
ileqqorineqalerpoq, matumani tunngavigineqarlutik oqaluttuat unikkaartuallu, kulturikkut 
piffissamit Renæssancen – minngaaneersut kiisalu ukiunit akullerneersuullutik.


Danskit atuutilersitsinissamik eqqarsaasersornerannut atatillugu, Kulturministeriap 
Ilisimatusarnermut Ataatsimiitsitaliaa, 2005 – imi, peqataaffigineqarluartumik kulturikkut 
eriagisassat tigussaanngitsut pillugit ataatsimeersuartitsivoq, pineqartutigullu ilisimasallit 
saqqummiussaannit, ilisimatuussutsikkut saqqummiussanik arlalinnik imaqarluartunik 
nalunaarusiortoqarluni. Tamatuma saniatigut Kulturministeria Dansk Folkeminde-
samlingimut, ilisimatusarnissamut immikkut aningaasaliissuteqaqqippoq, matumani 
misissuiffigineqartussat tassaallutik isumaqatigiissummi eqqartorneqartut kulturikkut 
eriagisassat, tamatuma kinguneranik Folkemindesamlingip suliaa “ Rapport om levende 







kulturarv” nutserneqarsinnaasoq “Kulturikkut eriagisassat uumassusillit pillugit 
nalunaarusiaq”, 2006 – imi saqqummerpoq.   


Danskit atuutilersitsinerisa kingunerisassai 


Danskit isumaqatigiissummik atuutilersitsinerminni, naalagaaffinnut namminneq kulturikkut 
eriagisassanut tigussaanngitsunut annertunerusumik eqeersimaanngitsunut, pitsaasumik 
oqariartuuteqassapput. Kulturikkut eriagisassatigut ilisimatusarneq, eriaginninneq 
ingerlatitseqqinnerlu, inuiaqatigiinni kitaamiuusuni annertuumik pingaartinneqarluni 
suliniutigineqartoq, illuatungaatigut naalagaaffinni kitaamiuunngitsuni pissutsit 
allaanerujussuupput. Tamanna aamma, naalagaaffiit isumaqatigiissummik atuutilersitsimasut 
allattorsimaffianni takuneqarsinnaavoq. Naalagaaffiit pineqartut ilaanni, kulturikkut 
eriagisassat tassaapput, kulturi aallaavigalugu periuseqarneq, saqqummiussaqarneq, 
oqariartaaseqarneq, ilisimasaqarneq piginnaasallu, taakkununngalu atasumik sakkugisat, 
pisattat tigussaasut aammalu “init” kulturimut attuumassutillit imaluunniit avatangiisit 
kulturimut attuumassutillit ilaallutik. Isumaqatigiissummik atuutilersitsineq, kulturikkut 
eriagisassat tigussaasut tigussaanngitsullu imminnut atanerisa pinngitsoorneqarsinnaaneranik 
paasinninnissamut nukittorsaataasinnaavoq. Matumani pingaartumik tikkuarneqassaaq 
kulturikkut eriagisassat tigussaasut tigussaanngitsullu imminnut ataqatigiimmata 
maleruummatalu, tamatumani nunat inoqqaavisa, naalagaaffinnilu inuiaat ikinnerussuteqartut 
amerliartornerat takussutissaavoq.


Isumaqatigiissummik atuutilersitsoqarpat, danskit inatsisaat allanngortittariaqanngillat. 
Isumaqatigissummi pineqartut tassaapput, maannamut pioreersunik pitsaasumik 
qaffasissumillu ingerlatsiffioreersut tassaasut illuutigisat kulturikkut eriaginninnermik 
aallussisut, katersugaasiviit, toqqorsiviit aammalu atuakkanik atorniartarfiit, taakkulu 
tamarmik kulturikkut eriagisanik katersinissamik, eriaginninnermik, ilisimatusarnermik 
ingerlatitseqqinnermillu siunertaqartuupput. Taakkartorneqartut suliaqarnermikkut 
kulturikkut eriagisassanut tunngassutilinnik ilisimatitsipput. Taakkua akornganni taassallugu 
pingaaruteqartoq tassaavoq Dansk Folkemindesamling, maannakkut Det Kongelige 
Bibliotekimut atasoq; taanna annertuumik kulturikkut eriagisassanik suliaqartuuvoq. 
Taannaavorlu, isumaqatigiissummi taakkartorneqartunik danskit tungaanniit 
piukkunnaatilimmik annertuumik naammassinnissinnaasoq. Taamatuttaaq 
naammassinnissinnaasut tassaapput, etnologi, etnografi aammalu antropologi, danskit 
universitetiini ilisimatusarfigineqartartut. 


Aningasaqarneq


Isumaqatigiissutip nassataanik Danmarkip UNESCO – mut aningaasaliissutai 1 % - imik 
qaffatsitsissapput, tassa ukiumoortumik 173.000 kr. – inik qaffassagamik.







Savalimmiut Kalaallit Nunaallu


Danskit eqqarsaasersornerini aallaqqaataaniit eqqarsaatigineqartut tassaapput nunat marluk 
namminersornermik ingerlataqartut. UNESCO – p isumaqatigiissutaasa amerlanersaanni, 
namminersorlutik ingerlataqartut matumanissaaq atuutilersitsinermut 
peqataanngitsoorsinnaapput. Taamaammat Savalimmiut Kalaallit Nunaallu 
namminersornerullutik ingerlataqartut, namminersornermik ingerlataqarneq, danskit 
atuutilersitsinerannut ilaatinneqassanersoq namminneq aaliangissavaat. Najoqqutassat 
atuuttut malillugit, suliap ingerlaqqinnissaanut atatillugu, namminersornermik 
ingerlatsiviusut marluusut, isumaqatigiissummut ilaassanerlutik aaliangissavaat.


Kalaallit Nunaanni Namminersornerullutik Oqartussat, isumaqatigiissummik danskit 
atuutilersitsissanersut pillugu, allaaqqaammut eqqartuinermi peqatatitaqarput, 
isumaqatigiissutillu eqqartoqqinnissaanut Danmarkip Kalaallit Nunaatalu suleqatigiinnissaat 
annertuumik soqutigineqarluni. Kalaallit Nunaanni Namminersornerullutik Oqartussat, 
tamatuma saniatigut, nunat issittumiittut pillugit, nunap ilaani sullissiviliorsinnaanermut 
peqataanissaminnut  soqutiginnipput.


Savalimmiuni aamma Kalaallit Nunaanni, kulturimut tunngaasutillit namminersornerulluni 
oqartussaanerup ataaniipput. Taamaammat namminersornermik ingerlataqartut taakkua 
marluusut, isumaqatigiissummik ingerlatitseqqinniarunik tamanna namminneq 
akisussaaffigissavaat, taamatuttaarlu nukissat pisariaqartinneqartut namminneq 
pissarsiariniartussaallugit.


Peter Navntoft   








20. august 2009 UKA 2009/93


Kulturikkut eriagisassat tigussaanngitsut illersorneqarnissaat pillugu UNESCO-mi isu-
maqatigiissutip, 17. oktober 2003-meersup, danskinit atortussanngortinneqarnissaanik 
Namminersorlutik Oqartussat oqaaseqaatissaannut aalajangiiffigisassatut siunnersuut.


Ilanngussaq 1: 
Kulturikkut eriagisassat tigussaanngitsut illersorneqarnissaat pillugu UNESCO-mi isu-
maqatigiissutip, 17. oktober 2003-meersup, danskinit atortussanngortinneqarnissaa pil-
lugu isumaliutersuutit pillugit Kultureqarnermut Ministeriaqarfiup allakkiaa 10. marts 
2009-meersoq.


Apeqquteqartoqarneratigut Kultureqarnermut Ministeriaqarfik ilisimatitsivoq allakkiaq eqik-
kaanertut isigineqartariaqartoq, takuuk Kalaallit Nunaannut tunngasunik suliarinnittarneq pil-
lugu Statsministeriaqarfiup ilitsersuutaa nr. 143 3. juli 2001-meersoq aammalu ministeriaqar-
fiit aqutsisoqarfiillu Kalaallit Nunaannut atassuteqartarnerannut najoqqutassat.


_______________________

KULTURIKKUT KINGORNUSSAT TIGUSSAASUUNNGITSUT
ILLERSORNEQARNISSAAT PILLUGU ISUMAQATIGIISSUT


Naalagaaffiit Peqatigiit Ilinniartitaanermut, Ilisimatusarnermut Kultureqarnermullu 
Suliniaqatigiiffiata - matuma kingorna UNESCO-mik taaneqartussap - 2003-mi Parisimi 29. 
septemberimiit 17. oktoberimut 32-ssaanik ataatsimeersuarnera, 


Innersuussisoq Nunarsuarmioqatigiit inuttut pisinnaatitaaffinnut atatillugu sakkussaareersunut, 
annermik Inuit pisinnaatitaaffii pillugit nunarsuaq tamakkerlugu isumaqatigiissummut 1948-
meersumut, Aningaasaqarnikkut, inooqatigiissutsikkut kulturikkullu pisinnaatitaaffiit pillugit 
nunarsuaq tamakkerlugu isumaqatigiissummut 1966-imeersumut aamma Innuttaasutut 
naalakkersuinikkullu pisinnaatitaaffiit pillugit nunarsuaq tamakkerlugu isumaqatigiissummut 1966-
imeersumut,


Innimiginnittoq kulturikkut kingornussat tigussaasuunngitsut kulturikkut amerlalluinnassutsimut 
aallaaviunerannik aamma UNESCO-p Kulturitoqqat inuillu ileqquisa illersorneqarnissaat pillugu 
innersuussutaani 1989-imeersumi, UNESCO-p Kulturikkut amerlalluinnassuseq pillugu 
nunarsuarmut tamarmut atuuttumik  nalunaarutaani 2001-meersumi aamma Istanbul-imi 
nalunaarusiami, kultureqarnermut ministerit pingajussaaneerlutik 2002-mi Round Table-rneranni 
akuersissutigineqartumi ersersinneqartutut nungusaataanngitsumik ineriartortitsinissamut 
qulakkeerutaanerannik,


Innimiginnittoq kulturikkut kingornussat tigussaasuunngitsut aamma kulturikkut pinngortitamilu 
kingornussat tigussaasut imminnut ataqatigiilluinnarnerannik,


Akuersisoq nunarsuarmioqataaleriartornerup inooqatigiissutsikkullu allanngoriartornerup, 
ataatsimooqatigiit akornanni attaveqaqatigeeriaatsinik nutaanik - taamatullu 
akaareqatigiinngittarnermik - pilersitsinermik saniatigut, aammattaaq kulturikkut kingornussat 
tigussaasuunngitsut nungutinneqarnissaasa, tammarnissaasa aserornissaasalu annertuumik 
ernumagisariaqarnerannik nassataqarnerannik, tamakkunanngalu illersuinissamut 
nukissaqannginnerup patsisaanerpaaneranik,


Maluginnittoq nunarsuarmiut kulturikkut kingornussaannik tigussaasuunngitsunik illersuinissamut 
nunarsuaq tamakkerlugu piumassuseqartoqarneranik,


Akuersisoq ataatsimooqatigiit, annermillu nunat inoqqaavisa, eqimattat ilaannilu inuit ataasiakkaat 
kulturikkut kingornussat tigussaasuunngitsut pilersinnerannut, illersornerannut, 
aserfallatsaalinerannut pilerseqqinnerannullu pingaaruteqartumik inissisimanerannik, 
tassuunakkullu kulturikkut amerlalluinnassutsip inuillu pilersitsisinnaasusiisa 
pisuunerulersinnissaannut tapersiinerannik,


Paasinnittoq kulturikkut kingornussat tigussaasuunngitsut illersorniarlugit sakkussatut 
innersuussissutinik pilersitsiniarluni UNESCO-p - annermik kulturikkut pinngortitamilu nunarsuup 
kingornussaanik illersuinissaq pillugu isumaqatigiissutikkut 1972-meersoq aqqutigalugu - 
suliniutaasa annertuumik sunniuteqarnerannik,


Aammattaaq paasinnittoq kulturikkut kingornussat tigussaasuunngitsut illersornissaannut nunat 
tamat akornanni atuuttumik pisussaaffiliisumillu maannamut suli sakkussaqartoqannginneranik,

Innimiginnittoq kulturikkut pinngortitamilu kingornussat pillugit nunarsuaq tamakkerlugu 
isumaqatigiissutit, inassuteqaatit aalajangersakkallu pioreersut aalajangersakkanik nutaanik 
annertusineqarlutillu ilaneqarnissaasa pisariaqartinneqarnerannik,


Innimiginnittoq kulturikkut kingornussat pillugit taakkulu illersornissaat pillugit paasinninnerup - 
annermik kinguaarinni nukarliunerusuni - annertusarneqarnissaata pisariaqarneranik,


Innimiginnittoq nunarsuarmioqatigiit naalagaaffiit isumaqatigiissuteqartut peqatigalugit - 
suleqatigiinneq ikorfartoqatigiinnerlu anersaaralugit - kulturikkut kingornussat pineqartut 
illersornissaannut peqataanissaannik,


Tikkuussisoq UNESCO-p kulturikkut kigornussat tigussaasuunngitsut pillugit suliniutaanik, 
annermik nunarsuarmiut oqaasiinnakkut tigussaasuunngitsumillu kingornussaanni 
torrallalluinnakkat pillugit nalunaarummik,


Innimiginnittoq kulturikkut kingornussat tigussaasuunngitsut inunnik imminnut 
qaninnerulersitsisutut taakkualu akornanni paarlaasseqatigiinnerup paaseqatigiinnerullu 
qularnaarneqarnissaannut nalissaqanngitsumik inissisimanerannik,


Akuersissuteqarpoq Isumaqatigiissummik matumannga 2003-mi oktoberip ulluisa arfineq-
aappaanni.


I. Aalajangersakkat nalinginnaasut
Artikel 1 – Siunertaq


Isumaqatigiissutip matuma siunertarai:


(a) kulturikkut kingornussat tigussaasuunngitsut illersornissaat, 


(b) inuiqatigiit, ataatsimooqatigiit inuillu ataasiakkaat naapertuuttut kulturikkut 
kingornussaannik ataqqinninnerup siuarsarnissaa, 


(c) kulturikkut kingornussat tigussaasuunngitsut pingaaruteqassusaasa, sumiiffinni 
ataasiakkaani, naalagaaffinni ataasiakkaani nunanilu tamani malugilluarniarneqarnerisa 
aamma kulturikkut kingornussaat taakkua nalinginnaasumik akuerisaanerisa 
annertusarnissaat,


(d) nunarsuaq tamakkerlugu suleqatigiinnerup ikorfartoqatigiinnerullu aqqutissiuunnissaa.


Artikel 2 – Nassuiaatit


Isumaqatigiissummi ataani taaneqartut ima paasineqassapput:


1. "Kulturikkut kingornussat tigussaasuunngitsut" tassaapput suleriaatsit, takutitsinerit, 
saqqummernerit, ilisimasat, pisinnaasat – aamma taakkununnga atasumik sakkut, atortut, 
kulturikkut pigisat aamma init kulturimut attuumassuteqartut - inuiaqatigiit, ataatsimooqatigiit 
ilaannilu inuit ataasiakkaat namminneq kulturikkut kingornussamittut akuerisaat. Kulturikkut 

kingornussat tigussaasuunngitsut kinguaariinniit kinguaariinnut ingerlateqqinneqartut, inuiaqatigiit 
ataatsimooqatigiillu pilerseqqittuartarpaat avatangiisiminnut naleqqiullutik, pinngortitaq 
oqaluttuarisaanerlu peqataatillugit kinaassutsimik ataavassutsimillu misiginnilersittarlugit, 
kulturikkut amerlalluinnassutsimik inuttullu pilersitsisinnaassutsimik ataqqinnilersitsisumik. 
Isumaqatigiissummut matumunnga atatillugu taamaallaat kulturikkut kingornussat 
tigussaasuunngitsut nunarsuaq tamakkerlugu inuit piginnaatitaaffiinut atatillugu sakkunut 
pioreersunut aamma inuiaqatigiit, ataatsimooqatigiit inuillu ataatsiakkaat akornanni 
ataqqeqatigiinnissamik piumasaqaatinut imminullu napatissinnaasumik ineriartortitsinissamut 
attuumassuteqartut kisimik ilaatinneqarput.


2. "Kulturikkut kingornussat tigussaasuunngitsut" qulaani imm. 1-imi nassuiarneqartut ilaatigut 
makkunannga malunnaateqartarput:


(a) oqaluinnarluni ileqqulersuutit saqummeeriaatsillu, taakkununnga ilanngullugu kulturikkut 
kingornussat tigussaasuunngitsut oqariartuutiginerinut atorneqarneqarnerat,


(b) eqqumiitsuliornermik suliaqarneq,


(c) inooqatigiissutsikkut periutsit, ileqqulersuutit ataatsimoorlunilu saqqummiussisarnerit,


(d) pinngortitaq silarsuarlu pillugit ilisimasat periutsillu,


(e) ileqqut malillugit assassoriaatsit.


3. “Illersuineq” tassaavoq, kulturikkut kingornussat tigussaasuunngitsut uummaarissusiannik 
ataavartitsiniarluni iliuuseqarneq, tassunga ilanngullugit suussusersineri, uppernarsaasersorneri, 
ilisimatusarneq, ataavartitsineq, illersuineq, nittarsaassineq, pitsanngorsaaneq, ingerlatitseqqinneq, 
pingaartumik aaqqissuussaasumik aaqqissuussaanngikkaluamillu ilinniartitsinikkut aamma 
kingornussat pineqartut malunnaataannik assigiinngitsunik uumarissaaqqinnikkut.


4. “Naalagaaffiit isumaqatigiissuteqartut” tassaapput naalagaaffiit isumaqatigiissummik 
matumannga pisussaaffiligaasut isumaqatigiissutillu atuuffigisai.


5. Isumaqatigiissut manna taamatuttaaq atuuppoq naalagaaffiit ilaannut (territorianut) artikel 33-
mi taaneqartunut, artikelimi tassani piumasarineqartut naapertorlugit isumaqatigiissummut 
matumunnga ilaasunut. Taama pisoqartillugu oqariaaseq "naalagaaffiit isumaqatigiissuteqartut" 
naalagaaffiit ilaannut (territorianut) pineqartunut aammattaaq atuuttuuvoq.


Artikel 3 – Nunarsuaq tamakkerlugu sakkussanut allanut attuumassuteqarneq


Isumaqatigiissummi matumani sunaluunniit ima nassuiarneqassanngilaq:


(a) kulturikkut kingornussat tigussaasuunngitsut toqqaannartumik ilaaffigisaanut atatillugu, 
Nunarsuup kulturikkut pinngortitamilu kingornussasa illersornissaat pillugu isumaqatigiissut 
1972-imeersoq naapertorlugu, nunarsuup kingornussaanik illersuiniarnerup allanngortinnera 
imaluunniit ajorseriarnera, imaluunniit

(b) tigussaasuunngitsutigut pisinnaatitaaffinnut imaluunniit uumassuseqartutigut 
avatangiisinillu illersuisumik nukissanut atatillugu naalagaaffiit isumaqatigiissuteqartut 
nunarsuaq tamakkerlugu sakkussat suulluunniit naapertorlugit pisinnaatitaaffiinik 
pisussaaffiinillu sunniiniarneq.


II. Isumaqatigiissutip sullissivii


Artikel 4 – Naalagaaffiit isumaqatigiissuteqartut ataatsimeersuarnerat


1. Matumuuna naalagaaffiit isumaqatigiissuteqartut ataatsimeersuarnerat - tulliuttumi 
"Ataatsimeersuarnermik" taaneqartussaq pilersinneqarpoq. Ataatsimeersuarneq tassaavoq 
isumaqatigiissutip matuma qullersaasumik oqartussaasua.


2. Ukioq allortarlugu ataatsimeersuartoqartassaaq. Immikkut ittumik 
ataatsimeersuartoqarsinnaavoq, tamanna Ataatsimeersuarnerup nammineq aalajangiuppagu, 
imaluunniit kulturikkut kingornussat tigussaasuunngitsut illersornissaat pillugu 
isumaqatigiissummut atatillugu naalagaaffiit akornanni ataatsimiititaliap kissaatigippagu, 
imaluunniit naalagaaffiit isumaqatigiissuteqartut minnerpaamik 2/3-iisa tamanna kissaatigippassuk. 


3. Ataatsimeersuarnerup suleriusissani nammineq aalajangersassavaa.


Artikel 5 – Kulturikkut kingornussat tigussaasuunngitsut illersornissaat pillugu 
isumaqatigiissummut atatillugu naalagaaffiit akornanni ataatsimiititaliaq


1. Kulturikkut kingornussat tigussaasuunngitsut illersornissaat pillugu isumaqatigiissummut 
atatillugu UNESCO-mi naalagaaffiit akornanni ataatsimiititaliortoqassaaq, taanna tulliuttumi 
taaneqassaaq "Ataatsimiititaliaq". Ataatsimiititaliamut ilaasortaapput naalagaaffiit 
isumaqatigiissuteqartut 18-it ilaasortaatitaat, artikel 34 naapertorlugu isumaqatigiissut manna 
atuutilerpat, Ataatsimeersuarnermi toqqarneqartut.


2. Ataatsimiititaliap ilaasortai 24-nut amerlineqassapput, naalagaaffiit isumaqatigiissuteqartut 50-
inngorpata.


Artikel 6 – Ataatsimiititaliamut ilaasortat qinerneqarnerat piffissarlu qinigaaffiat


1. Ataatsimiititaliap ilaasortai nunarsuarmi sumiiffiit naligiimmik agguataarnissaat 
paarlakaannissaallu tunngavigalugit qinerneqartassapput.


2. Ataatsimiitaliami ilaasortat Ataatsimeersuarnermi ukiuni sisamani atuuttussatut 
qinerneqartassapput.


3. Taamaattoq qinersinermi siullermi Ataatsimiititaliamut ilaasortassatut qinigaasut atuuffiat 
ukiunut marlunnut killilerneqarpoq. Taakku qinersinermi siullermi makitsinikkut 
toqqarneqassapput.


4. Ataatsimiititaliap ilaasortaasa affai ukioq allortarlugu Ataatsimeersuarnermi 
taarserneqartassapput.

5. Aammattaaq Ataatsimeersuarnermi Ataatsimiititaliamut ilaasortassat Ataatsimiititaliap 
tamakkiisumik ilaasortaqalernissaanut pisariaqartut toqqarneqartassapput.


6. Ataatsimiititaliamut ilaasortaq piffisanut atuuffinnut tulleriiginnarnut marlunnut 
qinerneqarsinnaanngilaq.


7. Ataatsimiititaliamut ilaasortat kulturikkut kingornussat tigussaasuunngitsut iluanni 
immikkoortunik assigiinngitsunik ilisimasalittut aallartitaasussanik toqqaassapput.


Artikel 7 – Ataatsimiititaliap suliassai


Isumaqatigiissummi matumani immikkut pisinnaatitaaffiliunneqartut annikillisinngikkaluarlugit, 
Ataatsimiititaliaq makkunannga suliassaqarpoq:


(a) isumaqatigiissutip anguniagaanik siuarsaaneq piviusunngortinneqarnissaannillu 
kaammattuineq taakkunanngalu malitseqartitsineq,


(b) kulturikkut kingornussat tigussaasuunngitsut illersorniarlugit iliuuseqarniarnermi periusissat 
pitsaanerpaat pillugit ilitsersuineq, 


(c) aningaasaateqarfiup aningaasataasa, tak. artikel 25, qanoq atorneqarnissaannut 
pilersaarummik suliaqarlunilu saqqummiineq, Ataatsimeersuarnermi 
akuersissutigineqartussamik.


(d) Ataatsimiititaliap nukissarisaasa annertusarnissaat siunertaralugu periusissarsiorneq, 
siunertamullu tamatumunnga pisariaqartunik iliuuseqarneq, tak. artikel 25,


(e) isumaqatigiissutip matuma piviusunngortinneqarnissaanut ingerlatsinermi malittarisassanik 
suliaqarlunilu saqqummiussineq, Ataatsimeersuarnermi akuersissutigineqartussanik,


(f) ilaasortat nalunaarusiaannik misissuineq, tak. artikel 29, imarisaannillu naalisaalluni 
Ataatsimeersuarnermi saqqummiussineq.


(g) ilaasortat kissaataannik misissuineq taakkualu pillugit aalajangiineq, 
kinaassusersiunngitsumik toqqartuinissamut piumasaqaatit naapertorlugit, taakku 
Ataatsimiititaliamit suliarineqassapput Ataatsimeersuarnermilu akuersissutigineqarlutik 
ukununnga tunngatillugit:


(i) nalunaarsuiffinnut artikel 16-imi, 17-imi aamma 18-imi taaneqartunut 
ilanngunneqarnissaq, 


(ii) nunarsuaq tamakkerlugu ikiorsiissutinik tunniussineq, tak. artikel 22.


Artikel 8 – Ataatsimiititaliap suleriaasii


1. Ataatsimiititaliaq Ataatsimeersuarnerup ataaniippoq. Ataatsimiititaliap ingerlassat 
aalajangiinerillu tamaasa Ataatsimeersuarnermut nalunaarusiortassavai.

2. Ataatsimiititaliap suleriaasissani ilaasortat akornanni 2/3-mik amerlanerussuteqarnikkut 
nammineq aalajangersartassavaa.


3. Ataatsimiititaliaq ataatsimiititaliaagallartussanik pilersitsisinnaavoq, tamanna Ataatsimiititaliap 
sulinerminut pisariaqartutut nalilerpagu.


4. Ataatsimiititaliap sullissiviit pisortatigoortut imaluunniit namminersortut, taamatullu inuit 
ataasiakkaat kulturikkut kingornussanut tigussaasuunngitsunut tunngatillugu akuerisaasunik 
pisinnaasallit, ataatsimiinnerminut peqataatissinnavai, apeqqutini aalajangersimasuni 
tusarniaaffigiumallugit.


Artikel 9 – Kattuffinnik siunnersortinik akuersineq


1. Ataatsimiititaliap kattuffiit naalagaaffinnut attuumassuteqanngitsut, kulturikkut kingornussat 
tigussaasuunngitsut iluanni akuerisaasunik pisinnaasallit, siunnersortitut Ataatsimeersuarnermit 
akuersissutigisassatut inassutigissavai.


2. Aammattaaq Ataatsimiititaliap taamatut akuersinissamut tunngavissat piumasaqaatillu 
Ataatsimeersuarnermit akuersissutigisassatut siunnersuusiussavai.


Artikel 10 – Allattoqarfik


1. Ataatsimiititaliaq UNESCO-p Allattoqarfianit ikiorserneqartassaaq.


2. Allattoqarfiup Ataatsimeersuarnerup Ataatsimiititaliallu uppernarsaasiaat suliarisassavaat, 
taamatullu ataatsimiinnerini oqaluuserisassat siunnersuusiortassallugit aalajangiinerisalu 
piviusunngortinnissaat qularnaartassallugit.


III. Kulturikkut kingornussat tigussaasuunngitsut 
nunani ataasiakkaani illersorneqarnerat


Artikel 11 – Naalagaaffiit isumaqatigiissuteqartut inissisimanerat


Naalagaaffiit isumaqatigiissuteqartut ataasiakkaat makku isumagissavaat:


(a) naalagaaffimmik ilaani (territoriaminni) kulturikkut kingornussat tigussaasuunngitsut 
illersornissaat qularnaarumallugu pisariaqartunik iliuuseqarneq,


(b) illersuiniarluni iliuusissat artikel 2, imm. 3-mi taaneqartut akornanni kulturikkut 
kingornussanik tigussaasuunngitsunik assigiinngitsunik suussusiliineq nassuiaanerlu, 
inuiaqatigiit, ataatsimooqatigiit aamma sullissiviit territoriaminniittut naalagaaffimmut 
attuumanngitsut naapertuuttut peqataatillugit.


Artikel 12 – Nalunaarsuiffiit


1. Illersuinissaq siunertaralugu suussusiliinissaq qularnaarumallugu naalagaaffiit 
isumaqatigiissuteqartut tamarmik kulturikkut kingornussat tigussaasuunngitsut pillugit siunertamut 

naapertuuttumik ataatsimik arlalinnilluunniit nalunaarsuiffiliussapput. Nalunaarsuiffiit taakku 
akuttunngitsumik nutarterneqartassapput.


2. Naalagaaffiit isumaqatigiissuteqartut tamarmik ingerlaavartumik Ataatsimiititaliamut 
nalunaarusioraangamik, tak. artikel 29, nalunaarsuiffiit taamaattut pillugit paasissutissanik 
naapertuuttunik nalunaarusiartik ilaqartittassavaat.


Artikel 13 – Illersuiniarluni iliuutsit allat


Naalagaaffiup oqartussaaffiata iluani Kulturikkut kingornussat tigussaasuunngitsut illersornissaat, 
inerisarnissaat siuarsarnissaallu qularnaarumallugit Naalagaaffiit isumaqatiissuteqartut tamarmik 
makkua sapinngisamik anguniassavaat:


(a) kulturikkut kingornussat tigussaasuunngitsut inuiaqatigiinni atuunnerisa siuarsarnissaannut 
sammisumik pingaarnerusutigut politikkissamik akuersissuteqarneq, kulturikkullu 
kigornussat taamaattut illersornissaasa pilersaarusiorluni sulianut ilaatinnissaat,


(b) territoriamik iluanni kulturikkut kingornussat tigussaasuunngitsut illersornissaannut 
sullissivimmik pisinnaasaqarluartumik ataatsimik arlalinnilluunniit toqqaanissaq imaluunniit 
pilersitsinissaq,


(c) kulturikkut kingornussat tigussaasuunngitsut, tassungalu annermik ilanngullugit kulturikkut 
kingornussat tigussaasuunngitsut ulorianartorsioqqajaasut, sunniuteqarluartumik 
illersornissaat siunertaralugu ilisimatuussutsikkut, teknikkikkut eqqumiitsuliornikkullu 
ilisimatusarnerit tapersernerat,


(d) siunertamut naapertuuttumik inatsisitigut, teknikkikkut, allaffissornikkut 
aningaasaqarnikkullu iliuusissat aalajangiunnerat, makkua siunertaralugit: 


(i) suliffeqarfiit, kulturikkut kingornussat tigussaasuunngitsut ingerlannissaannik 
ilinniartitsiffiusut aamma ataatsimoorfiit inillu kulturikkut kingornussat taamaattut 
ingerlannissaannut saqqummersinnissaannullu naatsorsuussat aqqutigalugit 
ingerlatitseqqittut, pilersinnissaannik nukittorsarnissaannilluunniit tapersiinissaq, 


(ii) kingornussat pineqartut immikkut ittut iserfigineqarsinnaanerannut killiliinermi 
ileqquusut ataqqillugit, kulturikkut kingornussat tigussaasuunngitsut 
iserfigineqarsinnaanissaasa qularnaarnissaat,


(iii) suliffeqarfinnik, kulturikkut kingornussanik tigussaasuunngitsunik 
uppernarsaasersuisussanik iserfigineqarsinnaanissaannillu 
ajornannginnerulersitsisussanik, pilersitsinissaq.


Artikel 14 – Ilinniartitsineq, paasinninnermik 
aamma pisinnaasanik annertusaaneq 


Naalagaaffiit isumaqatigiissuteqartut tamarmik aqqutissaasut siunertamut naapertuuttut tamaasa 
atorlugit sapinngisamik anguniassavaat:

(a) inuiaqatigiinni kulturikkut kingornussat tigussaasuunngitsut suussusernissaat, 
ataqqineqarnissaat pitsanngorsarnissaallu, annermik makku aqqutigalugit:


(i) innuttaasunik annermillu inuusuttunik ilinniartitsineq paasinnilersitsinerlu,


(ii) ataatsimooqatigiit inuiaqatigiillu pineqartut akornanni immikkut ittunik ilinniartitsinerit,


(iii) kulturikkut kingornussat tigussaasuunngitsut illersornissaat siunertaralugu pisinnaasanik 
annertusaanerit, pingaartumillu ilanngullugit aqutsinerup ilisimatusarnerullu iluanni 
pisinnaasanik annertusaanerit, aamma


(iv)aaqqissuussaanngikkaluamik ilisimasanik ingerlatsitseqqittarneq,


(b) kulturikkut kingornussanik tigussaasuunngitsunik ulorianartorsiortitsisinnaasut pillugit 
aamma suliniutit isumaqatigiissut manna naapertorlugu aallartinneqartut pillugit 
innuttaasunik ilisimatitsineq,


(c) pinngortitami sumiiffiit aamma eriagisassat, ataavarnissaallu kulturikkut kingornussat 
tigussaasuunngitsut ersersinnissaannut pisariaqartut, illersornissaat pillugu ilinniartitsinerit 
siuarsarnerat.


Artikel 15 – Inuiaqatigiit, ataatsimooqatigiit 
inuillu ataasiakkaat peqataatinnerat


Kulturikkut kingornussat tigussaasuunngitsut illersorniarlugit suliniutit iluanni naalagaaffiit 
isumaqatigiissuteqartut tamarmik sapinngisamik qularnaarniassavaat inuiaqatigiit, 
ataatsimooqatigiit siunertamullu naapertuuffiatigut inuit ataasiakkaat, kulturikkut kingornussanik 
pineqartunik pilersitsisut, ataavartitsisut ingerlatitseqqittullu peqataatinnissaat taakkunanngalu 
aqutsinermut akuutinnissaat.


IV. Kulturikkut kingornussat tigussaasuunngitsut nunarsuaq tamakkerlugu illersornerat


Artikel 16 – Nunarsuarmiut kulturikkut kingornussaat 
tigussaasuunngitsut pillugit takussutissatut nalunaarsuiffik


1. Kulturikkut kingornussat tigussaasuunngitsut pingaarutaasalu ersarinnerulernissaat 
maluginiarneqarnerulernissaallu qularnaarumallugit aamma kulturikkut amerlalluinnassuseq 
ataqqillugu oqaloqatigiinnissamut kaammatuutitut, Naalaggaaffiit isumaqatigiissuteqartut 
siunnersuuteqarnerisigut, Ataatsimiititaliaq nunarsuarmiut kulturikkut kingornussaat pillugit 
takussutissatut nalunaarsuiffiliussaaq, nutartertuagassaminik tamanullu saqqummiussassaminik.


2. Ataatsimiititaliap takussutissatut nalunaarsuiffiup suliarinissaanut, nutartertuarnissaanut 
tamanullu saqqummiunnissaanut piumasaqaatit Ataatsimeersuarnermi akuerisassatut 
saqqummiutissavai.


Artikel 17 – Kulturikkut kingornussat tigussaasuunngitsut
erniinnaartumik illersortariaqartut pillugit nalunaarsuiffik

1. Naammaginartumik illersuiniarluni iliuuseqarnissaq siunertaralugu, Ataatsimiititaliap 
kulturikkut kingornussat tigussaasuunngitsut erniinnaartumik illersortariaqartut nalunaarsussavai, 
nalunaarsuiffik nutartertuassallugu tamanullu saqqummiullugu. Aammattaaq Ataatsimiititaliap 
naalagaaffiup isumaqatigiissuteqartup qinnuteqarneratigut kulturikkut kingornussat taamaattut 
nalunaarsuiffimmut ilannguttassavai.


2. Nalunaarsuiffiup suliarinissaanut, nutarternissaanut tamanullu saqqummiunnissaanut 
piumasaqaatit Ataatsimiititaliap Ataatsimeersuarnermi akuerisassatut saqqummiutissavai.


3. Immikkut tassanngaannartumik pisariaqartinneqalersillugu - tamatumunnga piumasaqaatit 
Ataatsimiititaliamit siunnersuusiorneqassapput Ataatsimeersuarnermilu akuerineqarlutik - 
Ataatsimiititaliap kulturikkut kingornussaq nalunaarsuiffimmut imm. 1-imi taaneqartumut 
ilanngussinnaavaa, naalagaaffik isumaqatigiissuteqartoq isumasiorsinnarlugu


Artikel 18 – Kulturikkut kingornussat tigussaasuunngitsut
illersornissaannut pilersaarutit, suliniutit ingerlassallu


1. Naalagaaffiit isumaqatigiissuteqartut siunnersuutaat tunngavigalugit, kulturikkut kingornussat 
tigussaasuunngitsut illersorneqarnissaat siunertaralugu, naalagaaffinni, naalagaaffiup nunallu 
immikkoortuini pilersaarutit, suliniutit ingerlassallu, Ataatsimiititaliap isumaqatigiissummi 
tunngaviusunut siunertanullu naapertuunnerpaatut nalilikkani, nunallu siuarsagassat immikkut 
pisariaqartitaat innimigalugit, toqqarlugillu nittarsaattassavai, piumasaqaatit Ataatsimiititaliamit 
siunnersuutigineqartut Ataatsimeersuarnermilu akuerisaasut naapertorlugit. 


2. Tamatumunnga atatillugu siunnersuutit pineqartut suliarinissaannut naalagaaffinnit 
isumaqatigiissuteqartunit nunarsuaq tamakkerlugu ikiorserneqaqqulluni qinnuteqaatit 
Ataatsimiititaliap tigoorassavai, misissorlugit akuersissutigalugillu.


3. Pilersaarutit, suliniutit ingerlassallu taamaattut piviusunngortinneri Ataatsimiititaliap 
malinnaavigissavai, taamaaliornissamullu periusissat pitsaanerpaat innersuullugit.


V. Nunarsuaq tamakkerlugu suleqatigiinneq ikiorsiinerlu


Artikel 19 – Suleqatigiinneq


1. Isumaqatigiissummi matumani nunarsuaq tamakkerlugu suleqatigiinnertut paasineqartut 
ilaatigut tassaapput, paasissutissanik misilittakanillu paarlaasseqatigiinneq, ataatsimoorluni 
suliniutit aamma naalagaaffinnut isumaqatigiissuteqartunut, taakkua kulturikkut kingornussanik 
tigussaasuunngitsunik illersuiniarnerannut atasumik, ikiorsiinissat aalajangiunneri.


2. Naalagaaffiit pineqartut inatsisaanni nalinginnaasumillu inatsisiliornermi aalajangersakkanik 
killilersuinngikkaluamik, Naalagaaffiit isumaqatigiissuteqartut akuerivaat, kulturikkut kingornussat 
tigussaasuunngitsut illersornissaat nunarsuarmiut soqutigisarigaat, taamaalillutillu 
illuatungeriimmik, naalagaaffiit nunallu immikkoortuini nunarsuarlu tamakkerlugu 
suleqatigiinnissaq pisusaaffigalugu.


Artikel 20 – Nunarsuaq tamakkerlugu ikiorsiinerup siunertaa

Nunarsuaq tamakkerlugu siunertanut makkununnga ikiorsiisoqarsinnaavoq:


(a) kulturikkut kingornussat tigussaasuunngitsut, kulturikkut kingornussat erniinnaartumik 
illersortariaqartut allassimaffianni nalunaarsoqqasut illersornissaannut,


(b) nalunaarsuiffiit artikel 11-mi aamma 12-imi pineqartut suliarinerinut,


(c) kulturikkut kingornussat tigussaasuunngitsut illersornissaat siunertaralugu naalagaaffinni, 
naalagaaffiit nunallu ilaanni pilersaarutinut, suliniutinut ingerlassanullu,


(d) siunertanut allanut Ataatsimiititaliap pisariaqartutut isigisaanut.


Artikel 21 – Nunarsuaq tamakkerlugu ikiorsiissutit ilusaat


Naalagaaffimmut isumaqatiissuteqartumut ikiorsiineq, artikel 7-imi ingerlatsinermut malittarisassat 
aamma isumaqatigiissutip artikel 24-mi taaneqartup ataanniippoq, imalu iluseqarsinnaalluni:


(a) illersuiniarnermi isiginiagassat assigiinngitsut pillugit misissuinerit,


(b) immikkut ilisimasalinnik atuisinnaatitsineq,


(c) sulisut pisariaqartut ilinniartinnerat,


(d) uuttuutitut malittarisassanik iliuusissanillu allanik suliaqarneq,


(e) atortulersuutinik pilersitsineq ingerlatsinerlu,


(f) atortunik ilisimasanillu pilersorneqarneq, 


(g) aningaasatigut teknikkikkullu ikiorsiinerit allat, taakkununnga ilaallutik siunertamut 
naapertuuffiatigut erniakitsunik aningaasanik attartortitsinerit aamma aningaasanik 
tunissuteqarnerat.


Artikel 22 – Nunarsuaq tamakkerlugu ikiorsiinermi malittarisassat


1. Ataatsimiititaliap nunarsuaq tamakkerlugu ikiorneqaqqulluni qinnuteqaatinik misissuinermi 
periusissat aalajangersassavai, nassuiarlugulu paasissutissat suut qinnuteqaammut ilaassanersut, 
soorlu iliuuseriniakkatut takorluukkat akuliunnissallu pisariaqartut aamma tamatumunnga 
attuumassuteqartumik aningaasartuutissat takussutissiornerat.


2. Immikkut ittunik pisoqartillugu Ataatsimiititaliap ikiorserneqarnissamik qinnuteqaatit 
nukinginnartutut suliarisassavai.


3. Ataatsimiititaliap, aalajangiinissaq siunertaralugu, misissuinerit tusarniaanerillu pisariaqartitani 
ingerlatissavai.


Artikel 23 – Nunarsuaq tamakkerlugu ikiorserneqaqqulluni qinnuteqarneq

1. Territoriamik iluanni kulturikkut kingornussat tigussaasuunngitsut illersornissaannut, 
naalagaaffiit isumaqatigiissuteqartut tamarmik nunarsuaq tamakkerlugu ikiorserneqarnissamik 
qinnuteqarsinnaapput.


2. Aammattaaq naalagaaffiit isumaqatigiissuteqartut marluk amerlanerilluunniit ataatsimoorlutik 
qinnuteqarsinnaapput.


3. Qinnuteqaatip uppernarsaatit pisariaqartut saniatigut, paasissutissat artikel 22, imm. 1-imi 
taaneqartut imarissavai.


Artikel 24 – Ikiorserneqartup inissisimanera


1. Isumaqatigiissummi matumani aalajangersakkat naapertorlugit nunarsuaq tamakkerlugu 
ikiorsiissutit ikiorserneqartup Ataatsimiititaliallu akornanni isumaqatigiissutikkut 
malittarisassiuunneqassapput.


2. Nalinginnaasumik malittarisassatut, nunarsuaq tamakkerlugu ikiorsiissutinik tigusaqartup, 
nukissaqassutsimi iluani, illersuiniarluni iliuutsinut aningaasartuutit akileeqataaffigissavai.


3. Ikiorsiissutinik tigusaqartup, ikiorsiissutit kulturikkut kingornussat tigussaasuunngitsut 
illersornissaat siunertaralugu qanorpiaq atorneqarsimanerat Ataatsimiititaliamut 
nalunaarusiarissavaa.


VI. Kulturikkut kingornussanut tigussaasuunngitsunut Aningaasaateqarfik


Artikel 25 – Aningaasaateqarfiup suussusia aningaasaataalu


1. Kulturikkut kingornussat tigussaasuunngitsut illersornissaannut aningaasaateqarfimmik 
matumuuna pilersitsisoqarpoq, tulliuttumi "aningaasaateqarfimmik" taaneqartumik.


2. Aningaasaateqarfiup imarivai aningaasat UNESCO-p aningaasaqarnermut malittarisassai 
naapertorlugit inissitat.


3. Aningaasaateqarfiup aningaasaatai makkunanngaaniissapput:


(a) naalagaaffiit isumaqatigiissuteqartut akiliutaat,


(b) aningaasat UNESCO-p Ataatsimeersuarnerani siunertamut immikkoortinneqartut,


(c) makkunannga tunissutaajunnartut, aningaasaliissutaajunnartut imaluunniit 
kingornussassanngortitaajunnartut:


(i) naalagaaffinnit allanit,


(ii) Naalagaaffiit Peqatigiit iluanni suliniaqatigiiffinnit ingerlatsivinnillu, annermik 
Naalagaaffiit Peqatigiit inerisaanermut ingerlatsiviannit nunarsuarlu tamakkerlugu 
suliniaqatigiiffinnit allanit,


12







(iii)pisortat inuinnaalluunniit suliniaqatigiiffiinit imaluunniit inunnit ataasiakkaanit,


(d) aningaasaateqarfiup aningaasaataasa erniaannit,


(e) katersiniarnernit aningaasaateqarfimmullu iluaqutaasussanik aaqqissuussinerit aqqutigalugit 
isertitanit,


(f) isumalluutinit allanit sunilluunniit, aningaasaateqarfiup malittarisai Ataatsimiititaliamit 
suliarineqartut naapertorlugit akuerisaasunit.


4. Ataatsimeersuarnermi tunaartarisassaliat naapertorlugit Ataatsimiititaliap aningaasaateqarfiup 
aningaasaataasa atornissaat aalajangissavaa.


5. Ataatsimiititaliap aningaasatigut tapiissutit tapiissutillu allat siunertanut nalinginnaasunut 
aalajangersimasunulluunniit, suliniutinut aalajangersimasunut tunngasunut, atornissaat 
akuersissutigisinnaavai, suliniutit pineqartut Ataatsimiititaliamit akuerineqarsimappata.


6. Tapiissutit politikkikkut, aningaasaqarnikkut allatigulluunniit isumaqatigiissutip matuma 
siunertaanut akerliusumik piumasaqaatitaqartinneqarsinnaanngillat.


Artikel 26 – Naalagaaffiit isumaqatigiissuteqartut
aningaasaateqarfimmut akiliutaat


1. Naalagaaffiit isumaqatigiissuteqartut pisussaaffigaat minnerpaamik ukioq allortarlugu 
aningaasaateqarfimmut akiliuteqartarnissaq, nammineq piumassuseq malillugu annertunerusumik 
akiliuteqarnermut sunniuteqanngittumik. Akiliutip annertussuseraa procenti aalajangersimasoq, 
naalagaaffinnut isumaqatigiissuteqartunut tamanut assigiiusoq, Ataatsimeersuarnermilu 
aalajangiunneqartartoq. Ataatsimeersuarnermi aalajangiineq tamanna naalagaaffiit 
isumaqatigiissuteqartut, najuuttut taasisullu, imm. 2-milu taaneqartutut nalunaaruteqarsimanngitsut, 
akornanni amerlanerussuteqarneq tunngavigalugu aalajangiunneqartassaaq. Naalagaaffiup 
isumaqatigiissuteqartup akiliutaata, qaqugukkulluunniit naalagaaffiup taassuma UNESCO-p 
nalinginnaasumik missingersersuutaanut akiliutaasa 1 %-iat qaangissanngilaa.


2. Taamaattorli naalagaaffiit artikel 32-mi imaluunniit artikel 33-mi taaneqartut 
isumaqatigiissummik atuuttuulersitsinermut, akuersinermut ilanngunnermulluunniit atatillugu 
atortussanik tunniussinerminni nalunaarutigisinnaavaat, imm. 1-imi aalajangersakkanik 
pisussaaffiligaanatik.


3. Naalagaaffiup isumaqatigiissuteqartup, imm. 2-mi taaneqartutut nalunaaruteqarsimasup, 
UNESCO-p qullersaaneranut nalunaarluni, nalunaarutip pineqartup tunuartinnissaa anguniassavaa. 
Taamaattoq pineqartutut tunuartitsineq naalagaaffiup isumaqatigiissuteqartup akiliutaanut, tullianik 
Ataatsimeersuarnerup ammarnissaanut ulluliussaq sioqqullugu, sunniuteqassanngilaq.


4. Ataatsimiititaliap suliani pitsaanerpaamik pilersaarusiorsinnaaniassammagit, naalagaaffiit 
isumaqatigiissuteqartut imm. 2 naapertorlugu nalunaaruteqarsimasut akiliutissaat aammattaaq 
akuttoqatigiissumik - minnerpaamillu ukioq allortarlugu - akilerneqartassapput, sapinngisarlu 
naapertorlugu imm. 1-imi aalajangersakkanik pituttugaasimasuugunik akiliutissaraluaminnut 
qaninnerpaamik akiliuteqartassallutik.

5. Naalagaaffiit isumaqatigiissuteqartut, ukiumi ingerlasumi imaluunniit ullorsiutit malillugit 
ukiup siuliani pinngitsooratik akiligassaminnik namminnerluunniit piumassutsiminnik 
tapiissutissaminnik kinguaattooqqasut, Ataatsimiititaliamut qinerneqarsinnaanngillat. 
Aalajangersagaq manna siullermeertumik Ataatsimiititaliamut qinersinissami atuutinngilaq. 
Naalagaaffiup Ataatsimiititaliamut ilaasortaareersup qinigaaffia naassaaq, ullormi 
isumaqatigiissummi matumani artikel 6-imi taaneqartutut qinersiffimmi.


Artikel 27 – Nammineq piumassutsimik
aningaasaateqarfimmut tapiissuteqarneq


Naalagaaffiit isumaqatigiissuteqartut, akiliutinut artikel 26-mi allaaserineqartunut ilassutitut, 
namminneq piumassutsiminnik tapiissuteqarniartut, tamanna pillugu sapinngisamik piaarnerpaamik 
Ataatsimiititaliaq ilisimatissavaat, Ataatsimiititaliaq tamanna malillugu 
pilersaarusiorsinnaaniassammat.


Artikel 28 – Nunarsuaq tamakkerlugu aningaasannanniarnerit


UNESCO-p aaqqissugaanik aningaasaateqarfimmut iluaqutissamik nunarsuaq tamakkerlugu 
aningaasannanniarnerit, naalagaaffiit isumaqatigiissuteqartut sapinngisaminnik tapersertassavaat.


VII. Nalunaarutit


Artikel 29 – Naalagaaffiit isumaqatigiissuteqartut nalunaarusiaat


Isumaqatigiissutip matuma piviusunngortinnissaa siunertaralugu inatsisitigut, maleruaqqusatigut 
allatigulluunniit iliuutsit pillugit Naalagaaffiit isumaqatigiissuteqartut Ataatsimiititaliamut 
nalunaaruteqartassapput, Ataatsimiititaliap nalunaarutip ilusissaa qanorlu akulikitsigisumik 
suliarinissaa pillugit aalajangersagai naapertorlugit.


Artikel 30 – Ataatsimiititaliamut nalunaarutit


1. Ataatsimiititaliaq, ingerlassani naalagaaffiillu isumaqatigiissuteqartut artikel 29 naapertorlugu 
nalunaarusiaat tunngavigalugit, Ataatsimeersuarnernut tamanut nalunaarusiortassaaq.


2. UNESCO-p Ataatsimeersuarnera nalunaarusiat imarisaannik ilisimatinneqartassaaq.


VIII. Ikaarsaariarnermi aalajangersagaq


Artikel 31 – Nunarsuarmiut oqaasiinnakkut tigussaasuunngitsumillu 
kingornussaanni torrallalluinnakkat pillugit 


nalunaarummut attuumassuteqarneq


1. "Nunarsuarmiut oqaasiinnakkut tigussaasuunngitsumillu kingornussaanni torrallalluinnakkatut" 
toqqarneqartut, Ataatsimiititaliap nunarsuarmiut kulturikkut kingornussaasa tigussaasuunngitsut 
takussutissatut nalunaarsorsimaffiannut, isumaqatigiissutip matuma atuuttuulinnginnerani, 
ilanngutissavai.

2. Nunarsuarmiut kulturikkut kingornussaasa tigussaasuunngitsut takussutissatut 
nalunaarsorsimaffiannut imm. 1-imi pineqartut ilanngunnerisa, siunissami nalunaarsuiffimmut 
ilanngussinissamut piumasaqaatit, tak. artikel 16, imm. 2, sukkulluunniit sunnissanngilai.


3. Isumaqatigiissutip matuma atuuttuulernerata kingorna allanik nalunaarusiortoqassanngilaq.


IX. Naggasiutaasumik aalajangersakkat


Artikel 32 – Atuuttuulersitsineq, akuersissutit imaluunniit akuersineq


1. Isumaqatigiissut manna UNESCO-p ilaasortaanit atuuttuulersinneqassaaq 
akuersissutigineqassaaq imaluunniit akuerineqarluni, namminneq inatsisimik tunngaviusut 
periusissarititaat naapertorlugit.


2. Atuuttuulersitsinermi, akuersissutiginninnermi akuerinninnermiluunniit atortut UNESCO-p 
qullersaaneranut inissillugit tunniunneqassapput.


Artikel 33 – Ilanngunneq


1. Naalagaaffiit UNESCO-mut ilaasortaanngitsut, UNESCO-mili Ataatsimeersuarnermit 
ilannguteqqullugit kaammattorneqartut, isumaqatigiissummut ilanngunnissaat ammavoq.


2. Isumaqatigiissut manna aammattaaq ilannguffineqarsinnaavoq territorianit, iluminni 
tamakkiisumik namminersortunit, Naalagaaffinnit Peqatigiinnit akuerisaasunit, 
Ataatsimeersuarnerup nalunaarutaa 1514 (XV) naapertorlugu tamakkiisumik 
namminersulersimanngitsunit, isumaqatigiissutillu matuma atuuffiinut atatillugu 
pisinnaatitaaffeqartunik, tamatumunnga ilanngullugu pineqartut iluanni 
isumaqatigiissuteqarsinnaatitaaneq.


3. Ilanngunnermut atortut UNESCO-p qullersaaneranut inissillugit tunniunneqassapput.


Artikel 34 – Atuuttuulernera


Isumaqatigiissut manna atuuttuulissaaq atuuttuulersitsilluni, akuersissuteqarluni, akuersilluni 
imaluunniit ilanngulluni atortup 30-ssaata tunniunnerani, kisianni taamaallaat naalagaaffinnut 
piffissaq taanna sioqqullugu atuuttuulersitsilluni, akuersissuteqarluni, akuersilluni imaluunniit 
ilanngulluni atortuminnik tunniussisimasunut. Peqataasunut allanut tamanut isumaqatigiissut 
atuuttuulissaaq atuuttuulersitsilluni, akuersissuteqarluni, akuersilluni imaluunniit ilanngulluni 
atortumik tunniussineranniit qaammatit pingasut qaangiunneranni. 


Artikel 35 – Aaqqissuussinerit kattussiffiusut
imaluunniit ataasiinnaanngitsut


Aalajangersakkat tulliuttut naalagaaffinnut isumaqatigiissuteqartunut aaqqissuussinermikkut 
kattuffiusunut ataasiinnaanngitsunulluunniit atuupput:


(a) isumaqatigiissummi matumani aalajangersakkat, naalagaaffinni kattussiffiusuni 
inatsisiliornermut oqartussaasunit imaluunniit qitiusumik inatsisiliornermut oqartussaasunit 

aqutarineqartillugit, kattussilluni imaluunniit qitiusumi naalakkersuisut pisussaaffiisa, 
naalagaaffiit isumaqatigiissuteqartut kattuffiunngitsut pisussaaffii assigaat,


(b) isumaqatigiissummi matumani aalajangersakkanut, naalagaffimmi kattuffiusumi 
oqartussaasunit ataasiakkaanit aqunneqartunut, soorlu naalagaaffinnit ataasiakkaanit, 
naalagaaffiup nunallu immikkoortuinit imaluunnit kanton-init aqunneqartunut, 
naalagaaffiullu kattuffiusup tunngaviusumik inatsisai naapertorlugit aqunneqartunut 
atatillugu, qitiusumi oqartussaasut immikkoortuni ataasiakkaani, soorlu naalagaaffinni 
ataasiakkaani, naalagaaffiup nunallu immikkoortuini imaluunnit kanton-ini oqartussaasut 
aalajangersakkat pillugit ilisimatittassavai, akuersinissaq pillugu inassuteqaatigisani 
ilanngullugit.


Artikel 36 – Peqataajunnarneq


1. Naalagaaffiit ilaasortaasut ataasiakkaat isumaqatigiissumut matumunnga 
peqataajunnaarsinnaapput.


2. Peqataajunnaarneq allakkatigut atortutut nalunaarutigineqassaaq, taannalu UNESCO-p 
qullersaanerani inissitassatut tunniunneqassaaq.


3. Peqataajunnaarneq peqataajunnarluni atortup tiguneraniit qaammatit 12-it qaangiunneranni 
atuutilissaaq. Peqataajunnaarnerup peqataajunnaarluni nalunaartup, ullup peqataajunnaarnerup 
atuutilerfiata tungaanut, aningaasatigut pisussaaffii suulluunniit atorunnaarsinngilai.


Artikel 37 – Qularnaveeqqutinik tigusisup suliassai


UNESCO-p qullersaanerata - isumaqatigiissummut matumunnga atatillugu qularnaveeqqutinik 
tigusisussatut - naalagaaffiit suliniaqatigiiffiup ilaasortai, naalagaaffiit ilaasortaanngitsut artikel 33-
mi pineqartut aamma Naalagaaffiit Peqatigiit atuuttuulersitsinermi, akuersissutiginninnermi, 
akuerinninnermi ilanngunnermilu atortut artikel 32-mi aamma 33-mi pineqartut inissitassatut 
tunniunneqarnerat aamma artikel 36 naapertorlugu peqataajunnaarnerit pillugit ilisimatissavai.


Artikel 38 – Allannguinerit


1.  Naalagaaffik isumaqatigiissuteqartoq sunaluunniit qullersaanermut allakkatigut 
isumaqatigiissummi matumani allannguutissanik siunnersuuteqarsinnaavoq. Qullersaanerup 
nalunaarut taamaattoq naalagaaffinnut isumaqatigiissuteqartunut tamanut nassiutissavaa. 
Naalagaaffiit isumaqatigiissuteqartut minnerpaamik affaasa, nalunaarutip nassiunnerata ulluaniit 
qaammatit arfinillit qaangiutsinnagit, siunnersuut ilalerpassuk, qullersaanerup siunnersuut tullianik 
Ataatsimeersuarnermi oqallisissatut akuersissutigisassatallu saqqummiutissavaa.


2. Allannguutit akuersissutigineqassapput naalagaaffiit isumaqatigiissuteqartut, najuuttut 
taaseqataasullu minnerpaamik 2/3-iisa tamanna isumaqatigippassuk.


3. Isumaqatigiissummut matumunnga allannguutit akuersissutigineqarpata, naalagaaffinnit 
isumaqatigiissuteqartunit atuuttuulersinneqassapput, akuersissutigineqarlutik, akuerineqarlutik 
imaluunniit ilannguffigineqarlutik.

4. Naalagaaffinnut isumaqatigiissuteqartunut isumaqatigiissummi matumani allannguutinik 
atuuttuulersitsisunut, akuersissutiginnittunut, akuerinnittunut imaluunniit ilannguttunut allannguutit 
atuuttuulissapput, naalagaaffiit pineqartut 2/3-iisa atortunik imm. 3-mi taaneqartunik 
tunniussineranniit qaammatit pingasut qaangiunneranni. Tamatuma kingorna naalagaaffinnut 
allannguutinik atuuttuulersitsisunut, akuersissutiginnittunut, akuerinnittunut imaluunniit 
ilannguttunut tamanut allannguutit atuuttuulersinneqassapput, naalagaaffiup pineqartup 
atuuttuulersitsinermi, akuersissutiginninnermi, akuerinninnermi imaluunniit ilanngunnermi 
atortunik tunniussineraniit qaammatit pingasut qaangiunneranni.


5. Imm. 3-mi aamma 4-mi periutsit artikel 5-imi - Ataatsimiititaliami ilaasortat amerlassusaannut 
tunngasumi - allannguutinut atuutissanngillat. Allannguutit taakku akuersissuteqarnermiit 
atuuttuulissapput.


6. Imm. 4 naapertorlugu allannguutit atuutilereernerisa kingorna naalagaaffik 
isumaqatigiissummut matumunnga ilannguttoq, allatut siunertaqarnerminik nalunaarsimanngikkuni 
isigineqassaaq:


(a) isumaqatigiissummut matumunnga allannguutit pineqartut ilanngullugit peqataasutut, 
aamma


(b) isumaqatigiissummut allannguutit ilaatinnagit peqataasutut, tamatumani pineqarpat 
naalagaaffik isumaqatigiissuteqartoq sunaluunniit allannguutinit pituttugaanngitsoq.


Artikel 39 – Oqaasertat eqqortut


Isumaqatigiissut manna araberisut, kineserisut, tuluttut, franskisut, russisut aamma spaniamiutut 
suliarineqarpoq, oqaatsillu arfinillit taakku atorlugit oqaasertai assigiimmik atuuttuupput.


Artikel 40 – Nalunaarsuineq


Naalagaaffiit Peqatigiit isumaqatigiissutaanni artikel 102 naapertorlugu isumaqatigiissut manna 
Naalagaaffiit Peqatigiit allattoqarfianni UNESCO-p qullersaanerata qinnuteqareerneratigut 
nalunaarsorneqassaaq.

